
Sarrera

Joseba A. lakarra, Blanca urgell

Joakin gorrotxategi irakasle eta ikertzaile, lankide eta adiskideak 2018 honetako 
abuztuaren 17an 65 urte beteko zituela jakinik, duela bi urtetsu sinatzaileok eta car-
los garcía-castillero, iván igartua eta Josemari Vallejo lankideek erabaki genuen on 
zatekeela bizitza akademikoan onargarri eta are laudagarritzat jo ohi den eskubide 
urrietarik batez —tarteko kide hoberenen sariztatzeko eta aitortzeko ohituraz— ba-
liatzea. Joakin euskal Herrietan mitxelenaren ondoko eta haren ikasleen artean izan-
dako diakronista eta filologo handientzat dugularik —bai euskaran eta akitanieran, 
hizkuntza paleohispaniarretan zein indoeuroparretan—, begitandu zitzaigun on litza-
tekeela alor horietan guztietan maisu eta adiskideak utzitako arrastoak markatzea eta 
agertzea eta (ahal genuen neurrian) horiek apurren bat aurreratzeko haren jardunean 
lotu zaizkion lagun, lankide eta adiskideei ere dei egitea omenaldi liburu bikoitz ho-
netan parte hartuaz gure asmoak gauza eta aberats zitzaten.

gure deia eraginkor eta are arrakastatsu ere izan zen, noski, eta esku artean du-
zun liburu soilaz mintzo garelarik, aspaldiko lankideetarik has eta oraintsuko azken 
belaunaldietako ikertzaile helduberrietara, jende asko izan da bere emaitzarik ho-
berena Joakini eskaini nahi izan dionik hark kuttun dituen hainbat iker-alorretan. 
Halaber, mitxelenak sortu eta omenduak ia 40 urtez garatu duen uPV/eHuko 
letren Fakultatean berak erakarrita hainbat egitasmotan berarekin elkarlanean ari-
tutako atzerritar lankideek ere (tipologo, filologo nahiz konparatistek) estimua 
agertu nahi izan diote ekarpen baliotsuen bitartez.

Bildumako lan gehienak ikuskaturik bistakoa da euskalaritzaren alderdi diakro-
niko eta filologikoa inoiz baino ikerketa alor jasoago, zabalago eta emankorragoa 
dela. guztiok dakigu Koldo mitxelena izan zela horra eraman gintuen erraldoia; haa-
tik, Joakinen egitekoa ondoko aitzinamenduan ez da ahaztekoa inolaz ere.

omenaldi liburu honen osagarri den eta Palaeohispanica et Indoeuropaea biltzen 
dituen lagunak Joakinen lanaren hedaduraren eta haren jardunaren mailaren berri 
ematen du; aukera paregabea bilakatu da haren ikuspegi osoagoa erdiesteko carlos, 
iván eta Josemarirekin izandako lankidetzak oparitu diguna.

Bi liburu aberats eta erabilgarritasun luzeko hauekin bateratsu ateratzen da eta 
egilearen eskuetara iristen Joakinen Opera Selecta hirukotetik lehena, Aquitanica / 
Akitaniera, Josemari Vallejok eta Blanca urgellek prestatua; aurki etorriko dira pa-
leohispaniar eta indoeuropar hizkuntzez osatutako bigarrena eta are euskal linguistika 
eta filologiazkoak bilduko dituen haien heren laguna ere. Filologiaren nahiz diakro-
niaren harra sartua daraman edozeinek ezusteko harri bitxi-ederrik aurkituko bide du 
alor horietan guztietan.

ez da esan beharrik omenaldi liburu hauek zein egilearen Opera Selecta presta-
tzean buruan izan duguna Joakinekin dugun zor kitaezina aitortzea eta parte txiki 
batean arintzea izan dela, noski; haatik eta horrezaz landa, gure erronka interesatu 
honek Joakinentzako halako akuilu goxoa izan nahi luke etortzeko direnak ere orain 
artekoak bezain on eta ugari izango direla sinetsirik. 

eskerrik asko Joakin eta gogoko gerta dakizkizula.

Joseba A. lakarra – Blanca urgell




